Fagdeild félagsráðgjafa í barnavernd

Þann 5. mars sl. hélt fagdeild félagsráðgjafa í barnavernd sinn fyrsta aðalfund. Fagdeildin er deild innan Félagsráðgjafarfélags Íslands og var stofnuð 5. desember 2008. Helstu markmið fagdeildarinnar eru m.a. að stuðla að aukinni þekkingu á sviði barnaverndar, fylgjast með nýjungum í félagsráðgjöf á sviði barnaverndar, auka þekkingu annarra fagaðila og almennings á barnavernd og að vera stjórnvöldum til ráðgjafar við endurskoðun og setningu laga um barnavernd.

Í skýrslu stjórnar sem lögð var fram á fundinum kom fram að fagdeildin hefur staðið fyrir ráðstefnu um barnavernd þar sem fjallað var um líkamlegt ofbeldi gegn börnum. Eitt af markmiðum ráðstefnunnar var að gerðar yrðu samræmdar verklagsreglur fyrir allt landið  í málum er varðar ofbeldi gegn börnum. Barnaverndarstofa vinnur nú að því að útbúa verklagsreglur fyrir barnaverndarstarfsmenn um á hvern hátt skuli bregðast við þegar grunur vaknar um að barn hafi sætt líkamlegu ofbeldi, en þetta starf er afrakstur fyrrnefndrar ráðstefnu. Fagdeildin hefur einnig tekið þátt í umfjöllun í fjölmiðlum um barnaverndarstarf í landinu. 

Verkefni fagdeildarinnar næsta árið eru fjölmörg. Haldin verður ráðstefna á haustdögum þar sem umfjöllunarefni verður barnaverndarstarfsmaðurinn, vinnuumhverfi hans og álag í starfi, lögð verður áhersla á að kynna barnaverndarstarfið og efla samskipti milli félagsráðgjafa í barnavernd.

